5. Dėdiliuo šeimīnuo

Pas ciuocė untramė nomū galė gīvena Magdelės tieva bruolis. Turiejė ons dvīlėka vākū. Vākū daug, pėitu katėls dėdliausis, somtis irgi dėdilis. Anėi tuos bolvīnės galiejė sriebtė kėik tik nuoriejė. Nieks ni pavīd, ni gailės. Nu pat rīta išverd tuoki katėla, ka užtenk vėsā dėinā. Ka jau belakstīdamė vākā išalkst, būrīs sopol i truoba ė prisėtaša tuos potras. Prisėpėl i tuokės muolėnės turielkas, pasėjem medinius šaukštus ė prisėsreb kėik tik nuor. Pu tuo viel aidā pro doris i lauka. Ė tēp kiauras dėinas. Nieks anū nelėip nē kuokė vāka kavuotė, nē asluos šloutė, nē bolviu kaištė. Geriau nebgalietom būtė ni sapnie... Tieva bruolis tā Magdelės ciuocē ė saka:


– A če vėino borno daugiau pri tuokė katėla, a mažiau – ons nieka nepajos. Aš dieltuo ne pragīvensio, ne nugīvensio. Lai ta sėratelė gīven pas muni. Je kartās anā patē nepatėks, toukart lai ėiškuos geriau, netrokdīsio, je patėks – lai būn pas muni.


Kāp Magdelē nepatėks tuokiuo dėdėliuo šeimuo, kor tėik daug vākū?.. Žėnuomās, patėka. Če ana vėino atsėkviepėmo išgīvena cielus dvejus metus. Bova be gala linksmā. Karto so vėsās buovijuos, karto valgė, ejė goltė, ka jau vėsā bova išmėiguojė ė nebejė mėigs, kielies. Valgītė kas jau būs išvėrts, bova dėdlē skanē, valgė pasėskubindamė, pasėvaržīdamė — ka tik kuris nebūtom paskotinis... Ė nebreikiejė nieka kavuotė, nikuokiū karviu ganītė... Ė kuojės šaltamė ondėnie ne kuožna vakara bereikiejė plautė, ė iš rīta atsėkielos ne vėsumet praustėis liuob lėiptė. Nu rīta lig vakara laiks liuob biegtė kap ondou opie. Ė ne šēp sau ondou, vo tuoks, kap pavasari, ka veržas iš sava vaguos i lonkas...


Magdelē ė če vėsumet galva bova prikėšta vėsuokiausiu išmėslu. Kartās ana liuob ė sosėvuožiautė, bet ni vėinam vākou nebova laika veizietėis i anuos vuožius, vėsė kou nuorint tėmpė, nešė, statė, griuovė, kielė i vėršo ė viel metė unt žemės... Ė nuoruoms nenuoruoms ana liuob turietė užmėrštė savi, ė viel so vėsās liekė kavuotėis, gaudītė kėtus, statītė iš šakaliū truobas, kėima žardėinuo laipiuotė unt roustu. Magdelė bova ne tik grēta, bet ė karinga. Je koris vaikielis anou liuob užgautė, ta jau skuolinga nepalėks, vėsumet vėskou – a būto pīrags, a gumbs – atėdous so kaupo. Diel tuo so Magdelė vākā sogīvena taikē. Poikos ė laimings gīvenėms bova pas tėtė bruoli, bet laimė, kāp ka žėnā, nier omžėna. Pasėbėngė ana ė Magdelē. 


Do metā praliekė greitā...

